
શ્રીશારદાસ્તોત્રમ્ ૩

નિદાનમનુકમ્પાયાઃ પદાધઃકૃતપઙ્કજામ્ ।
સદા નમ્રાલિસુખદાં કદા દ્રક્ષ્યામિ શારદામ્ ॥ ૧॥
વિદામગ્રસરો ભૂયાદ્યદાલોકનમાત્રતઃ ।
રદાલિજિતકુન્દાં તાં કદા દ્રક્ષ્યામિ શારદામ્ ॥ ૨॥
અમ્ભોદનીલચિકુરાં કુમ્ભોદ્ભવનિષેવિતામ્  ।
દમ્ભોલિધારિસંસેવ્યાં કદા દ્રક્ષ્યામિ શારદામ્ ॥ ૩॥
રમ્ભાનિભોરુયુગલાં કુમ્ભાભસ્તનરાજિતામ્  ।
શુમ્ભાદિદૈન્યશમનીં  કદા દ્રક્ષ્યામિ શારદામ્ ॥ ૪॥
અવ્યાજકરુણામૂર્તિં  સુવ્યાહારપ્રદાયિનીમ્ ।
રવ્યાદિમણ્ડલાન્તઃસ્થાં કદા દ્રક્ષ્યામિ શારદામ્ ॥ ૫॥
મહ્યમ્બ્વાદિજગદ્રૂપાં મહ્યં લોકેષુ યે જનાઃ ।
દ્રુહ્યન્તિ તેષાં ભયદાં કદા દ્રક્ષ્યામિ શારદામ્ ॥ ૬॥
શલ્યાપહારચતુરાં વલ્યાશાસિતમાર્દવામ્ ।
કલ્યાણદાનનિરતાં કદા દ્રક્ષ્યામિ શારદામ્ ॥ ૭॥
અસ્માનવાપ્તકામાંસ્તે યસ્માત્પ્રકુરુતે કૃપા ।
તસ્માત્કૃતોપકારાં ત્વાં કદા દ્રક્ષ્યામિ શારદામ્ ॥ ૮॥
કુન્દેન્દુદુગ્ધધવલાં મન્દેતરધનં જવાત્ ॥
વિન્દેદ્યદઙ્ઘ્રિનમ્રસ્તાં  કદા દ્રક્ષ્યામિ શારદામ્ ॥ ૯॥
વન્દારુજનવૃન્દાનાં મન્દારવ્રતધારિણીમ્ ।
વૃન્દારકેન્દ્રવિનુતાં કદા દ્રક્ષ્યામિ શારદામ્ ॥ ૧૦॥
ક્ષમાનિર્ધૂતવસુધાં શમાદિગુણદાયિનીમ્ ।
રમાસંસ્તુતચારિત્રાં કદા દ્રક્ષ્યામિ શારદામ્ ॥ ૧૧॥

સમારાધયતાં નૈવ યમાદ્ભીર્યત્પદામ્બુજે ।
સમાધિમાત્રગમ્યાં તાં કદા દ્રક્ષ્યામિ શારદામ્ ॥ ૧૨॥
સુમાલિવિલસદ્ગ્રીવાં સમાનાધિકવર્જિતામ્   ।
કુમારગણનાથેડ્યાં કદા દ્રક્ષ્યમિ શારદામ્ ॥ ૧૩॥
સામાદિવેદવિનુતાં ભૂમાનન્દપ્રદાયિનીમ્ ।
સીમાતિલઙ્ઘિકરુણાં  કદા દ્રક્ષ્યામિ શારદામ્ ॥ ૧૪॥
ગણ્ડાગ્રરાજત્કસ્તૂરી ખણ્ડાન્યસુખદાયિનીમ્ ।
શુણ્ડાલાસ્યાગ્નિભૂસેવ્યાં કદા દ્રક્ષ્યામિ શાગ્વામ્ ॥ ૧૫॥
તુણ્ડાધરીકૃતવિધું ચણ્ડાજ્ઞાનનિવારિણીમ્ ।
ભણ્ડાદિદૈત્યદર્પઘ્નીં  કદા દ્રક્ષ્યામિ શારદામ્ ॥ ૧૬॥
જુષ્ટ્વા  વેદશિરોવાગ્ભિરિષ્ટ્વા ચ વિવિધૈર્મખૈઃ ।
દૃષ્ટ્વા હૃષ્યન્તિ લોકે યાં કદા દ્રક્ષ્યામિ શારદામ્ ॥ ૧૭॥
તેજોવિજિતગાઙ્ગેયાં  રજોગુણનિવારિણીમ્ ।
ભુજોદ્ધૃતબિસાહન્તાં કદા દ્રક્ષ્યામિ શારદામ્ ॥ ૧૮॥
દિવાકરેન્દુતાટઙ્કાં પ્રવાહકવિતાપ્રદામ્ ।
સવાદિકર્મભિસ્તુષ્ટાં કદા દ્રક્ષ્યામિ શારદામ્ ॥ ૧૯॥
લવાદ્યસ્યાઃ કટાક્ષસ્ય સવાજિરથકુઞ્જરામ્ ।
અવાપ્નુયાચ્છ્રિયં  લોકઃ કદા દ્રક્ષ્યામિ શારદામ્ ॥ ૨૦॥
દુર્લભાં દુષ્ટમનસાં સુલભાં શુદ્ધચેતસામ્ ।
વલન્મુક્તાસરાં કણ્ઠે કદા દ્રક્ષ્યામિ શારદામ્ ॥ ૨૧॥
દ્રાક્ષાસદૃક્ષવાગ્દાત્રીં  વીક્ષાપાલિતવિષ્ટપામ્ ।
લાક્ષારઞ્જિતપાદાબ્જાં કદા દ્રક્ષ્યામિ શારદામ્ ॥ ૨૨॥
ધૃત્વા લક્ષ્યં ભ્રુવોર્મધ્યે કૃત્વા  કુમ્ભકમાદરાત્ ।
ધ્યાત્વા હૃષ્યન્તિ યાં લોકાઃ કદા દ્રક્ષ્યામિ શારદામ્ ॥ ૨૩॥
નિષ્પાપારાધ્યચરણાં દુષ્પ્રાપામકૃતાત્મભિઃ ।
પુષ્પાલિગર્ભિતકચાં   કદા દ્રક્ષ્યામિ શારદામ્ ॥ ૨૪॥
નીલામ્બુજતુલ્યનયનાં બાલાબ્જવિલસત્કચામ્ ।

કૈલાસનાથવિનુતાં કદા દ્રક્ષ્યામિ શારદામ્ ॥ ૨૫॥
લીલાનિર્મિતલોકાલિં    લોલામમ્બુજસમ્ભવે ।
કાલાટવીદવશિખાં કદા દ્રક્ષ્યામિ શારદામ્ ॥ ૨૬॥
પુરાણાગમસંવેદ્યાં વિરાગિજનસેવિતામ્ ।
કરાગ્રવિલસન્માલાં કદા દ્રક્ષ્યામિ શારદામ્ ॥ ૨૭॥
મુરારિમુખસંસેવ્યાં સુરારિમદમર્દિનીમ્   ।
સ્વરાદિભુવનાધીશાં કદા દ્રક્ષ્યામિ શારદામ્ ॥ ૨૮॥
સુરાચાર્યસદૃક્ષઃ સ્યાદ્ગિરા યત્પદપૂજકઃ ।
ચરાચરજગત્કર્ત્રીં કદા દ્રક્ષ્યામિ શારદામ્ ॥ ૨૯॥
વીરારાધ્યપદામ્ભોજાં ક્રૂરામયવિનાશિનીમ્ ।
ઘોરાપસ્મારશમનીં  કદા દ્રક્ષ્યામિ શારદામ્ ॥ ૩૦॥
શરણં સર્વલોકાનાં શરદભ્રનિભામ્બરામ્ ।
કરરાજદ્બોધમુદ્રાં કદા દ્રક્ષ્યામિ શારદામ્ ॥ ૩૧॥
સ્મરણાત્સર્વપાપઘ્નીં  ચરણામ્બુજયોઃ સકૃત્ ।
વરદાં પદનમ્રેભ્યઃ કદા દ્રક્ષ્યામિ શારદામ્ ॥ ૩૨॥
પર્ણાહારૈઃ સેવ્યમાનાં કર્ણાગ્રલસદુત્પલામ્ ।
સ્વર્ણાભરણસંયુક્તાં કદા દ્રક્ષ્યામિ શારદામ્ ॥ ૩૩॥
પૂર્ણચન્દ્રસમાનાસ્યાં તૂર્ણમિષ્ટપ્રદાયિનીમ્ ।
ચૂર્ણયન્તીં  પાપવૃન્દં કદા દ્રક્ષ્યામિ શારદામ્ ॥ ૩૪॥
પ્રભાજિતતટિત્કોટિં  સભાસુ પ્રતિભાપ્રદામ્ ।
વિભાવરીશતુલ્યાસ્યાં કદા દ્રક્ષ્યામિ શારદામ્ ॥ ૩૫॥
મત્તમાતઙ્ગગમનાં  ચિત્તપદ્મગતાં સતામ્ ।
વિત્તનાથાર્ચિતપદાં   કદા દ્રક્ષ્યામિ શારદામ્ ॥ ૩૬॥
યતિનાથસમારાધ્યાં મતિદાનધુરન્ધરામ્ ।
પતિતાયાપિ વરદાં કદા દ્રક્ષ્યામિ શારદામ્ ॥ ૩૭॥
યથા દુષ્ટા લિપિર્વૈધી વૃથા સ્યાન્નમ્રફાલગા ।
તથા કરોતિ યદ્‍ધ્યાનં કદા દ્રક્ષ્યામિ શારદામ્ ॥ ૩૮॥

રોગાલિવારણચણાં ભોગાનાં પૂગદાયિનીમ્ ।
યોગાભ્યાસરતધ્યેયાં કદા દ્રક્ષ્યામિ શારદામ્ ॥ ૩૯॥
વિધાતુમમરાન્નમ્રાન્સુધાકલશધારિણીમ્ ।
ક્રુધારહિતહૃલ્લભ્યાં કદા દ્રક્ષ્યામિ શારદામ્ ॥ ૪૦॥
વીતાં નિર્જરનારીભિર્ગીતાં ગન્ધર્વગાયકૈઃ ।
પીતામ્બરાદિવિનુતાં કદા દ્રક્ષ્યામિ શારદામ્ ॥ ૪૧॥
શિક્ષિતાખિલદૈતેયાં કુક્ષિસ્થિતજગત્ત્રયીમ્  ।
રક્ષિતામરસન્દોહાં કદા દ્રક્ષ્યામિ શારદામ્ ॥ ૪૨॥
શિખાભિર્ગીતમાહાત્મ્યાં સુખારાધ્યપદાં શ્રુતેઃ ।
નખાંશુજિતચન્દ્રાભાં કદા દ્રક્ષ્યામિ શારદામ્ ॥ ૪૩॥
શોકાપહારચતુરાં રાકાચન્દ્રસમાનનામ્ ।
કેકાસદૃશવાગ્ભઙ્ગીં   કદા દ્રક્ષ્યામિ શારદામ્ ॥ ૪૪॥
શ‍ૃઙ્ગાદ્રિવાસનિરતાં  ગઙ્ગાધરસહોદરીમ્  ।
તુઙ્ગાતટચરીં  ભૂયઃ કદા દ્રક્ષ્યામિ શારદામ્ ॥ ૪૫॥
શ‍ૃઙ્ગારજન્મધરણિં   ગઙ્ગાં  તાપનિવારણે ।
તુઙ્ગાં  પયોધરયુગે કદા દ્રક્ષ્યામિ શારદામ્ ॥ ૪૬॥
સુયશોદાનનિરતાં શયનિર્જિતપલ્લવામ્   ।
ઇયત્તાતીતસૌન્દર્યાં કદા દ્રક્ષ્યામિ શારદામ્ ॥ ૪૭॥
સ્વર્ગાપવર્ગસુખદાં દુર્ગાપદ્વિનિવારિણીમ્ ।
દુર્ગાશાકમ્ભરીરૂપાં કદા દ્રક્ષ્યામિ શારદામ્ ॥ ૪૮॥
કદા શ‍ૃઙ્ગગિરિં   દ્રક્ષ્યે કદા તુઙ્ગાં  પિબામ્યહમ્ ।
કદા સ્તોષ્યેઽગ્રતો દેવ્યાઃ કદા દ્રક્ષ્યામિ શારદામ્ ॥ ૪૯॥
કદા પાપક્ષયો ભૂયાત્કદા પુણ્યસમાગમઃ ।
કદા પદે નમસ્યામિ કદા દ્રક્ષ્યામિ શારદામ્ ॥ ૫૦॥
સુહૃદઃ શત્રવો વા મે યે સન્તિ ભુવિ શારદે ।
અવિશેષેણ સર્વાંસ્તાન્પાહિ દત્ત્વા શુભાં ધિયમ્ ॥ ૫૧॥
શારદે ત્વત્પદામ્ભોજલોલમ્બાયિતમાનસઃ ।
અકાર્ષં સ્તોત્રમેતચ્છ્રીસચ્ચિદાનન્દનામકઃ  ॥ ૫૨॥

ય ઇદં પ્રપઠેદ્ભક્ત્યા શારદાસ્તોત્રમણ્ડલમ્ ।
પ્રાપ્નોતિ સતતં લોકે મઙ્ગલાનાં  સ મણ્ડલમ્ ॥ ૫૩॥
ઇતિ શ‍ૃઙ્ગેરિ  શ્રીજગદ્ગુરુ શ્રીસચ્ચિદાનન્દશિવાભિનવનૃસિંહ  -
ભારતીસ્વામિભિઃ વિરચિતં શારદાસ્તોત્રં (૩) સમ્પૂર્ણમ્ ।

